
Annotatsiya.Maqolada Markaziy Osiyoning qadimgi va ilk o‘rta asrlar tarixiga oid 

manbalarning asosiy guruhi hisoblangan xitoy tilli manbalarda keltirilgan shaharlar orasidagi 

tranzit yo‘llar, mintaqalar o‘rtasidagi savdo yo‘llari haqidagi ma’lumotlar tahlil qilingan. 

KIRISH (Введение/Introduction). Markaziy Osiyoning ajralmas qismi bo‘lgan 

O‘zbekistonning jahon sivilizatsiyasida tutgan o‘rni va bu silizatsiyaga qo‘shgan hissasi 

masalalarini o‘rganishga davlat siyosati darajasiga e’tibor qaratib kelinmoqda. Xususan, 

O‘zbekiston Respublikasi Prezidenti Sh.M. Mirziyoyev Markaziy Osiyodagi hamkorlikka oid: 

“Iqtisodiy va transport koridorlarining samarali mintaqaviy tizimini yaratish borasida faol 

hamkorligimiz bunday keyin ham davom etadi” [32] deya, kelajak rejalarini ilgari surdi. 

Shuningdek, Buyuk ipak yo‘li chorrahasida joylashgan O‘zbekistonning bugungi kundagi 

mintaqaviy va xalqaro iqtisodiy-madaniy aloqalar tizimidagi o‘rni borasida O‘zbekiston 

Prezdenti: “Bir makon, bir yo‘l” konsepsiyasi mamlakatlarimizning o‘zaro keng 

hamkorligining yanada samarali mexanizmlariga asoslangan, yangi xalqaro hamkorlik 

modelidir”, deb ta’kidlab o‘tdi. 

ADABIYOTLAR TAHLILI VA METODOLOGIYA 

(Литература и методология/Methods) 

Maqolada tarixiylik tamoyili, qiyosiy tahlil, tizimlashtirish, tasniflash, muammoviy-

xronologik kabi usullardan foydalangan holda, tadqiqot uchun qo‘yilgan asosiy maqsad 

mohiyatini ochib berishga harakat qilingan. 

Qadimgi xitoy tilli manbalar [1] aks etgan N.Y. Bichurin (Iakinf)ning 3 jildli 

“Собрание сведений о народах, обитавших в Средней Азии в древние времена” asarida, 

o‘zbek xitoyshunosi A.Xo‘jayevning xitoy tilli manbalardan qilgan jarjimalarida, L.Y. 

Tugushevaning “Уйгурская версия биографии Сюань-Цзана (фрагменты из 

ленинградского рукописного собрания Института востоковедения АН СССР)” asarida 

xitoy tilli manbalarda mintaqa xalqlarining qadimgi Xitoy bilan aloqlari o‘z aksini topgan. 

Markaziy Osiyoning taranskontinental savdo yo‘llari tarixiga oid xitoy manbalari 

(budda rohiblari, sayyohlarning sayyohatnomalari yoki xotiralari va sulolalarning solnomalari) 

dastlab ularni o‘rgangan I.Bichurin [2], E.Shavann [3], N.V.Kyuner [4] va 

A.V.Malyavkinlarning [5] rus va fransuz tiliga amalga oshirilgan tarjimalari hamda sharxlari 

orqali bizga ma’lum edi. Ularning tarjimalari va asarlarida keltirilgan ma’lumotlar 

tadqiqotimiz uchun savdo yo‘llari tarixi, bu yo‘llarning mintaqa iqtisodiy-ijtimoiy hayotiga 

ta’sirining o‘rganilmagan jihatlarini ochishda muhim manba bo‘lib xizmat qilgan. 

Mustaqillik yillarida O‘rta Osiyo tarixi to‘g‘risida ma’lumot beruvchi xitoy manbalari 

tarixchi, sharqshunos va xitoyshunos olim A.Xo‘jayev [6], shuningdek tadqiqotchilar 

F.Jumaniyozova, Sh.Qo‘ldashevlarning [7] mehnatlari evaziga o‘zbek tiliga tarjima qilindi. 

Ushbu ilmiy tadqiqotlar natijasida Markaziy Osiyo tarixining turli qirralarini tadqiq etish 

uchun manbaviy asos yanada kengaydi. 

NATIJALAR VA MUHOKAMA 

(Результаты и Обсуждение//Results and Discussion) 

Markaziy Osiyoning taranskontinental savdo yo‘llari tarixiga oid xitoy yozma 

manbalarini 2 guruhga ajratish mumkin: 1) Xitoylik saroy muarrixlari tomonidan yozilgan 

yilnomalar va 2) xitoylik budda dini rohiblari, elchi va sayyohlarining yozib qoldirgan safar 

xotiralari. 

Markaziy Osiyoning taranskontinental savdo yo‘llari haqida ma’lumot beruvchi ilk 

xitoy solnomalaridan biri “Jinshu” (“Jin sulolalari tarixi”) [8] hisoblanadi. Ushbu manbada ilk 

o‘rta asrlar arafasida Markaziy Osiyodagi ijtimoiy hayot, savdo-sotiq masalalariga doir 

ma’lumotlar uchraydi [9]. 

“Veyshu” solnomasi VI asrda saroy tarixchisi Vey Shou tomonidan yozilgan[10]. Unda 

keltirilgan ma’lumotlar ham Markaziy Osiyo tarixi va uning tashqi siyosi hamda iqtisodiy 

aloqalarini yoritishda birlamchi manbalar sirasiga kiradi [11]. Jumladan, Markaziy Osiyo, 

Sug‘d hududlariga olib boriladigan yo‘llar dastlab ikkita keyin esa to‘rttagacha yetganligi 

ushbu manbada ancha batafsil ma’lumotlar berib o‘tilgan [12]. Qang‘ hududlari to‘g‘risida 

ma’lumot berilganda ham savdo yo‘llariga oid alohida qaydlar uchraydi [13]. 

VII asr birinchi yarmida yozilgan xitoy solnomalaridan yana biri “Beyshi” (“Shimoliy 

sulolalar tarixi”) hisoblanadi. Unda 386-618 yillar oralig‘idagi voqealar bayon etilgan [14]. 

Ushbu manbada ham G‘arbiy yurt (Markaziy Osiyo hududlari) to‘g‘risida ayrim qaydlar 

mavjud [15]. 

“Suyshu” (“Suy sulolasi tarixi”) V-VI asrlar tarixiga oid asar bo‘lib, unda ham 

Markaziy Osiyo savdo yo‘llari to‘g‘risida muhim ma’lumotlar uchraydi. Suy [16] va Tang 

[17] imperiyalari Turk xoqonligi [18] bilan doimiy muloqotda bo‘lganligi sababli asarda 

turklarga oid ma’lumotlar salmoqli o‘rin tutadi [19].  

Markaziy Osiyoning savdo yo‘llari, savdo-sotiq, transchegaraviy yo‘llar to‘g‘risida 

ancha mufassal va muhim ma’lumotlar beruvchi manbalardan biri “Tangshu” (“Tangnoma”) 

hisoblanib, u Lyu Xu boshchiligidagi tarixchilar tomonidan 941-945 yillarda yozib 

tugallangan. Ushbu asarda VIII asrda O‘rta Osiyo hudularidan o‘tgan asosi yo‘llar [20], 

Buyuk ipak yo‘lida farg‘onaliklarning ishtiroki [21] haqida qimmatli ma’lumotlar o‘rin olgan 

[22]. Jumladan, “G‘arbiy turklar tobe etildi, endi tijorat karvonlari bemalol qatnayverishi 

mumkin. Xu xalqlari (sug‘diylar va g‘arbiy o‘lkalardagi xalqlar) ushbu xabardan rosa xursand 

bo‘lishdi. (Buxoro) hukmdori Alinga zotdor otlar yubordi. U o‘zi haqida shunday dedi: - uning 

хонадони йигирма икки авлоддан бери ҳукмронлик қилиб келмоқда” [23]. 

Tang imperiyasi davrida yashagan tarixchi Du YU tomonidan yozilgan “Tungdyan” 

(“Qonun-qoidalar va urf odatlar bayoni”) asar Markaziy Osiyoning ilk o‘rta asrlar davri 

iqtisodiy tarixini o‘rganishda asosiy manbalardan biri bo‘lib xizmat qiladi [24].  

“Tayping xuanyuy ji” (“Tinchlik o‘rnatilgan zamin bayoni”) nomli tarixiy asarda 

Markaziy Osiyo aholisi, savdo yo‘llari va tabiati to‘g‘risida ma’lumotlar mavjud. Ular 

Markaziy Osiyo iqtisodiy tarixinining ayrim bizga ma’lum bo‘lmagan qorong‘u sahifalarini 

yoritish imkonini beradi [25]. 

Makaziy Osiyoning ilk o‘rta asrlar sado yo‘llari va ularning iqtiosdiy-ijtimoiy ahamiyati 

haqida g‘oyat muhim ma’lumotlar beruvchi manbalar sirasiga bu yurtga tashrif buyurgan 

xitoylik sayyohlarning asarlari kiradi. Ana shunday asarlardan biri “Datang shiyuy ji” 

(“Buyuk tang davridagi g‘arbiy mamlakatlar xotiralari”) hisoblanib, VII asrda Tang sulolasi 

davrida Hindistonga sayohat qilgan roxib Syuan Zang (Szyan) [26] tomonidan bitilgan [27]. 

Ushbu asarda keltirilgan VII asrda Markaziy Osiyo hududlarining yo‘llari haqida ham 

ma’lumotlar keltirilgan [28]. Asarning muhim jihati shundan iboratki, muallif o‘z ko‘zi bilan 

ko‘rgan, o‘zi bosib o‘tgan yo‘llarni tavfsiflaydi, bu hol keltirilgan ma’lumotlarning 

ishonchlilik darajasini oshiradi [29]. 

VIII asrda yaratilgan yana bir sayohatnoma “Vangshu tyanchju-guo chjuan” 

(“Hindistondagi 5 ta davlatga qilingan safar bayoni haqida”) bo‘lib, uning muallifi koreyalik 

budda rohibi Xuyeyjao (Xoy Chao) dengiz orqali Hindistonga sayohat qilgan va taxminan 727 

yilda O‘rta Osiyoga kelgan. 

VIII asrda yaratilgan yana bir tarixiy manba “Du Xuan jingshing ji” (“Du Xuanning 

borgan joylari xotirasi”) deb nomlanib, uning muallifi 751 yilda bo‘lib o‘tgan Talos janggida 

arablar tomonidan asirga olingan kichik komandir Du Xuan 12 yil mobaynida O‘rta Osiyo va 



_____________________ Qo‘qon DPI. Ilmiy xabarlar 2026-yil  3-son  _______________ A seriya  

906 
 

arab mamlakatlarida yashaydi [30]. Shuning uchun bu asardagi keltirilgan ma’lumotlarning 

ishochlik darajasi yuqoridir [31]. 

XULOSA (Заключение/Conclusion). Xulosa qilib aytganda xitoy O‘rta Osiyo 

tarixining siyosiy, ijtimomiy-iqtisodiy hayotini yoritishda birlamchi manba bo‘lib xizmat 

qiladi. O‘rta asrlar tarixi davri tarixiy manbalarida Markaziy Osiyoda savdo yo‘llari haqidagi 

ma’lumotlarning kamligi va tarqoqligi mavjud ma’lumotlarga nisbatan tanqidiy yondashuvni, 

ulardan samarali foydalanishni hamda qo‘shni hududlar to‘g‘risidagi ma’lumotlardan ham 

qiyosiy tarzda foydalanishni talab etadi. 

